 SKÓLINN OG FORVARNIR 

GÆÐI UPPELDIS- OG UMÖNNUNARSTARFA VELFERÐARSAMFÉLAGSINS

Inngangur  

Uppeldisstörf, hvort sem átt er við lítt mótuð eða skilgreind umönnunar- eða mótunarstörf annars vegar, eða skipulagða mótun, ögun og fræðslu hins vegar, miða öll að því að virða, laða fram og virkja mannlega möguleika, aga atgerfið að siðum og háttum hvers tíma hverjum og einum til aukins frelsis, áræðis og afreka.  


Þær stofnanir samfélagsins sem hér koma helst við sögu eru félagskerfið, heilbrigðiskerfið og skólakerfið.  Verkefni og hlutverk þessara kerfa eru ólík og staða þeirra sömuleiðis, bæði innbyrðis og gagnvart notendum.  


Heilbrigðiskerfinu er ætlað að vaka yfir velferð jóða og tryggja áfallalausa fæðingu og fyrstu veraldarvist.  Væri ástæða þar til, gæti félagskerfið haft afskipti af  móður/foreldrum/fjölskyldu fyrir sem eftir fæðingu einnig.  Skólakerfið, leikskóli, gæti síðan komið í spilið þá er fæðingarorlofi lýkur og á árinu sem barnið verður sex ára er því skylt að setjast á skólabekk í grunnskóla.  Skólaskylda varir síðan í tíu ár.  


Fyrstu skráðar upplýsingar um hvern einstakling eru heilbrigðiskerfisins og síðan kemur skólakerfið, (skyldunámið), til á því árinu er barnið verður sex ára.  Félagskerfið á ekki skylduaðild á sambærilegan hátt, kemur ekki við sögu nema sérstök ástæða sé þar til.  


Lítum nánar að ferlum nefndra kerfa hvers fyrir sig:  

Heilbrigðiskerfið:  


Heilbrigðiskerfið kemur strax við sögu er fylgst er með meðgöngu.  Eru þá ýmsar upplýsingar skráðar.  Heilbrigðiskerfið vaktar síðan fæðingu, tryggir öryggi sem verða má og færir nýjan þegn til þjóðskrár.  


Í inngangi handbókar heilsugæslustöðva, “Ungbarnavernd,” sem Landlæknisembættið gefur út 1996, segir svo:  


Tilgangur og markmið ungbarnaverndar er að fylgjast reglulega með heilsu og framförum á þroska barna, andlegum, félagslegum og líkamlegum, frá fæðingu til skólaaldurs.  Áhersla er lögð á stuðning við fjölskylduna og þannig stuðlað að því, að börnum séu búin bestu möguleg uppvaxtarskilyrði á hverjum tíma.  Mikilvægt er að uppgötva sem fyrst frávik hvað heilsufar og þroska varðar og gera viðeigandi ráðstafanir.  Hlutverk ungbarnaverndar  er mikilvægt og ber að sinna í góðri samvinnu foreldra, lækna og hjúkrunarfræðinga.  (Handbók, bls. 5).  


Hér á landi hafa læknisskoðanir á aldursskeiðinu 0-6 ára verið allt að tíu talsins en í handbókinni er lagt til að þær verði sjö.  Mælt er með því að sjónpróf fari fram eigi síðar en við 3 1/2 árs aldur.  


Reynsla af fjögurra ára skoðun þykir ekki nógu góð hvað varðar uppgötvun þroskafrávika.  Til að auka líkur á því að greina megi slík frávik, (hreyfiþroska, skynúrvinnslu og hegðun), áður en skólaganga hefst er lagt til að fjögurra ára skoðun verði lögð niður en sambærileg skoðun tekin upp við 5 1/2 árs aldur.  


Um skráningu upplýsinga er þess getið að hún miði að því að gefa sem besta vitneskju um þroska barna og heilsu.  Hvert barn á sína eigin heilsugæsluskrá hvar safnað er öllum þeim upplýsingum sem talið er að máli skipti.  Í sambandi við skráningu upplýsinga um umhverfi barnsins og húsnæði og ýmis sálræn vandamál er athygli vakin á atriðum sem máli skipta:  


Með upplýsingum um húsnæði, umhverfi og hegðun er bent á áhættuþætti vegna félagslegra aðstæðna.  


Hafa ber í huga að börn verða fyrir illri meðferð, bæði andlegri og líkamlegri, á Íslandi eins og annars staðar.  Þröngt húsnæði getur til dæmis valdið sálrænu álagi á fjölskylduna, lélegt skipulag umferðarmála leiðir alltaf til aukinnar slysahættu, neyti einhver í fjölskyldunni áfengis í óhófi eða annarra vímugjafa hefur það að sjálfsögðu áhrif á aðra meðlimi fjölskyldunnar.  


Óeðlileg hegðun eða óeðlilegur þroski barnsins getur gefið grun um slíka þætti í umhverfinu, sem eru skaðlegir heilsu þess og því ástæða til að kanna nánar.  (Handbók, bls. 7).  


Þegar kemur að mati á líkamlegum og andlegum þroska er tilgangi eftirlits og heilsugæslu svo lýst:  


Eitt aðalmarkmið með heilsugæslu barna er að fylgjast með framförum á andlegum, líkamlegum og félagslegum þroska þeirra.  Slíku eftirliti verður best við komið með endurteknu einföldu þroskamati.   Matið er byggt á góðri þekkingu á þroska heilbrigðra barna.  Markmiðið er að finna þau börn, sem þarfnast frekari rannsókna og meðferðar.  Þroskamatið byggist að hluta til á upplýsingum foreldra um barnið og að hluta á stuttri, markvissri skoðun.


Þroski barnsins er metinn eftir staðli miðað við aldur.  (Handbók, bls.22).  


Þroskamat er því framkvæmt á ákveðnum aldri og mikilvægt að velja heppilegan lykilaldur til aðgerða.  Mælt er með því í handbókinni að þroskamat fari fram á þeim aldri og á þann hátt sem hér greinir:  


Tafla I.  ÞROSKAMAT 1-10 mánaða, (Handbók bls. 23):  

	Aldur
	Grófhreyfi-

þroski
	Fínhreyfi-

þroski
	Persónu-, félags- og málþroski
	Viðbrögð

(Reflexar)

	1-2 mán. 
	Byrjar að halda höfðinu stöðugu og samræma höfuð- og augnhreyfingar.
	Meðvitaðar handa- og fingurhreyfingar ekki til staðar.
	Byrjar að brosa.
	Toniska hnakkaviðbragðið algengt.  

	3-4 mán.
	Reisir sig upp á handleggi liggjandi á maganum, snýr höfðinu að hljóði. 
	Byrjar að grípa og sleppa meðvitað. 
	Byrjar að hjala, horfir á hendur. 
	Nýburaviðbrögð hverfa. 

	6 mán. 
	Veltir sér, hjálpar til við að setjast upp.  
	Samræmdar hreyfingar augna, höfuðs og handa.  Grípur  meðvitað, flytur milli handa.  
	Þekkir mömmu og pabba, hjalar, svarar hljóði.  
	Nýburaviðbrögð horfin.  Toniska hnakkavið- viðbragðið hverfur.  

	9-10 mán.  
	Skríður, sest upp, situr stöðugt, reisir sig upp við og gengur með, en á ennþá erfitt með að setjast.  
	Byrjar að grípa smáhluti með þumli á móti vísifingri, (pincettugrip). 
	Skilur nokkur einföld orð, vinkar bless, staðsetur hljóð. 
	Fallhlífarviðbragð til staðar.  



Tafla II.  ÞROSKAMAT 18 MÁNAÐA - 6 ára, (Handbók bls. 24):  

	Aldur 
	Grófhreyfi- þroski 
	Fínhreyfi- þroski 
	Málþroski Aðlögunar- hæfni 
	Leikþroski 
	Aðlögun að daglegu lífi 

	18 mán. 
	Gengur örugglega og án stuðnings.  Lýtur og reisir sig upp án stuðnings eða með stuðningi annarrar handar.  Skríður upp og niður tröppur.  
	Byggir turn úr 2-3 kubbum, tínir kúlur í flösku.  Þverhandargrip um lit, rissar.  
	Sækir vel þekkta hluti að beiðni.  Segir 8-10 einföld orð, skilur fleiri.  Augljóst “eigið mál.”  
	Feluleikur.  Bendir á einstaka líkamshluta.  Þekkir fleiri en fjölskyldumeðlimi.  
	Tekur af sér húfu, skó og sokka.  Drekkur sjálft úr könnu.  Vill borða sjálft.  

	3 1/2 - 4 ára. 
	Jafnvægisgangur á fjöl.  Hoppar á öðrum fæti.  
	Þræðir kúlur með gati á þráð.  Klippir út hring.  Þumalfingurgrip um blýant.  Teiknar höfuðfætling.  Byggir úr kubbum.  
	Góður orðaforði.  Talar að mestu rétt.  Tekur þátt í samræðum og kemur hugsunum sínum á framfæri.  
	Mikið ímyndunar- afl, oft erfitt að gera greinarmun á ímyndun og veruleika.  Setur saman einfalt púsluspil.  Telur 3-4 hluti.  
	Klæðir sig sjálft, á þó erfitt með að hneppa.  Hellir úr könnu.  

	5 - 6 ára.  
	Hoppar á öðrum fæti.  Hoppar í kross.  
	Teiknar fer- og þrí- hyrning eftir fyrir-mynd.  Teiknar “kall” og hús sam- sett úr 6-7 hlutum.  
	Talar skýrt og mál- fræðilega rétt.  Veit aldur og fæðingar- dag.  Telur sex hluti.  Getur talið upp að tuttugu.  
	Keppnisleikir.  Leikrit.  Samvinnuþýði.  Orðaleikir eða rím.  
	Klæðir sig sjálft án hjálpar.  Hnýtir hnúta.  



Svo virðist sem skoðun/mat á hreyfiþroska og málþroska barna á forskólaaldri á vegum heilbrigðiskerfis/heilsugæslu nýtist skólum ekki eins vel og verið gæti.  Hér verður ekki reynt að grafast fyrir ástæður þess en aftur á móti fjallað um upplýsingaflæði og skipan samstarfs og samvinnu heilsugæslu og annarra lykilaðila um velferð barna og unglinga.    

Félagskerfið:  


Í VI. kafla barnalaga, “foreldraskyldur, forsjá barns og umgengnisréttur,” segir svo m.a. í 29. grein:  


Foreldrum ber að sýna barni sínu umhyggju og nærfærni og gegna forsjár- og uppeldisskildum sínum svo sem best hentar hag barns og þörfum.  Foreldrum ber að afla barni sínu lögmætrar fræðslu og ala með því iðjusemi og siðgæði.  .......  

Foreldrum ber að stuðla eftir mætti að því að barn þeirra fái menntun og starfsþjálfun í samræmi við hæfileika þess og áhugamál.  


Þá segir svo í lögum um vernd barna og ungmenna, I. kafla “markmið og stjórn barnaverndarmála,” 1. gr. 


Markmið barnaverndar er að tryggja börnum og ungmennum viðunandi uppeldisskilyrði.  Skal það gert með því að styrkja uppeldishlutverk fjölskyldunnar og beita úrræðum til verndar einstökum börnum þegar það á við.  Í barnaverndarstarfi skal jafnan það ráð upp taka sem ætla má að barni eða ungmenni sé fyrir bestu.  Skal barnaverndarstarfi hagað þannig að það stuðli að stöðugleika í uppvexti barna og ungmenna.  


Þá segir í 4. gr. laganna um meginþætti í starfi barnaverndarnefnda að þeir skuli vera:  


Forvarnir.  Barnaverndarnefndir skulu setja fram tillögur og ábendingar um atriði sem stuðla að því að búa börnum og ungmennum góð uppeldisskilyrði og á félagsleg atriði sem eru andstæð því uppeldismarkmiði.  


Eftirlit og leitarstarf.  Barnaverndarnefndir skulu hafa eftirlit með aðbúnaði, hátterni og uppeldisskilyrðum barna og ungmenna í þeim tilgangi að greina sem fyrst vanda þeirra sem búa við ófullnægjandi aðstæður, sæta illri meðferð eða eiga í félagslegum erfiðleikum.  Barnaverndarnefndir skulu einnig hafa sérstakt eftirlit með aðbúnaði barna sem dveljast á uppeldisstofnunum í umdæmi nefndarinnar, svo sem á dagvistum barna, sumardvalarheimilum og barnaheimilum hvers konar, að svo miklu leyti sem eftirlit er ekki falið öðrum samkvæmt lögum.  


Úrræði.  Barnaverndarnefndir skulu beita þeim úrræðum samkvæmt lögum þessum sem best eiga við hverju sinni og heppilegust þykja til að tryggja hagsmuni og velferð barns eða ungmennis.  Þær geta úrskurðað um töku barns af heimili og dvöl á fósturheimili eða uppeldisstofnun ef önnur úrræði þykja ekki henta til að ná þeim markmiðum sem sett eru fram í lögum þessum.   ...  


Í II. kafla laganna “um barnaverndarnefndir,” segir svo m.a. í 7. gr. um “starfslið barnaverndarnefnda:”  


Barnaverndarnefnd skal að fenginni heimild viðeigandi sveitarstjórna ráða sérhæft starfslið.  Skal við það miðað að hægt sé að veita foreldrum, forráðamönnum barna og stofnunum, er annast uppeldi, viðhlítandi ráðgjöf, fræðslu og leiðbeiningar samkvæmt lögum þessum.  ...  Heimilt er barnaverndarnefnd að semja við stofnanir, svo sem félagsmálastofnanir, fræðsluskrifstofur, svæðisstjórnir eða heilsugæslu- stöðvar, um sameiginlegt starfsmannahald og sérfræðiþjónustu, svo og leita til sérfræðinga í einstökum málum.  


“Skyldur barnaverndaryfirvalda gagnvart einstökum börnum og ungmennum og fjölskyldum þeirra,” er viðfangsefni V. kafla laganna, en þar segir m.a. svo um skyldur foreldra í 17. gr.:  


Foreldrum ber að gegna forsjár- og uppeldisskyldum við börn sín svo sem best hentar hag og þörfum barna, sbr. 29.gr. barnalaga.  Skylt er barnaverndarnefnd að aðstoða foreldra við að gegna foreldraskyldum sínum, en grípa til viðeigandi úrræða samkvæmt þessum kafla ef nauðsyn ber til.  Að jafnaði skal þess gætt að almenn úrræði til stuðnings við fjölskyldu verði reynd áður en gripið er til þvingunarúrræða.  Þó skal ávallt það ráð upp taka sem ætla má að barni eða ungmenni sé fyrir bestu.  


Í 21. gr. er fjallað um stuðningsúrræði og þá hvernig barnaverndar- nefnd skuli aðstoða, styðja og styrkja börn eða ungmenni og foreldra, sem á þurfa að halda.  Að fengnu sameiginlegu mati á aðstæðum og þörfum skal barnaverndarnefnd veita viðeigandi aðstoð með því að 

a.
leiðbeina foreldrum um uppeldi og aðbúnað barns, 

b.
útvega barni eða fjölskyldu tilsjónarmann, persónulegan ráðgjafa eða 


stuðningsfjölskyldu, 

c.
útvega barni eða ungmenni dagvist, skólavist, atvinnu eða möguleika til 


hollrar tómstundaiðju, 

d.
beita almennum úrræðum til úrbóta samkvæmt öðrum lögum, svo sem 


lögum um félagslega þjónustu sveitarfélaga og lögum um málefni fatlaðra, 

e.
aðstoða foreldra við að leita sér meðferðar vegna veikinda, áfengis- eða 


vímuefnaneyslu eða annarra persónulegra vandamála, 

f.
vista barn um skamman tíma utan heimilis á vistheimili eða fósturheimili, 

g.
taka við forsjá barns með samþykki foreldra, sbr. 44.gr., útvega því varanlegt 


fósturheimili og hlutast til um að barninu verði skipaður lögmaður.  


Í 22. gr. er fjallað um skyldu barnaverndarnefndar við börn og ungmenni í hættu vegna eigin hegðunar hvar segir ma.:  


Nú stefnir barn eða ungmenni eigin heilsu eða þroska í hættu með hegðun sinni, svo sem með neyslu áfengis eða annarra vímuefna, afbrotum eða annarri jafnskaðlegri hegðun, og skal barnaverndarnefnd þá veita sérstaka aðstoð með viðtölum, ráðgjöf, vistun á stofnun eða heimili eða öðrum tiltækum stuðningsaðgerðum.  


Fjallað er um skyldu barnaverndarnefndar við barn eða ungmenni sem verður fyrir áreitni, ofbeldi eða öðrum afbrotum í 23. gr.  Þar segir m.a.:  


Nú hefur barn eða ungmenni orðið fyrir áreitni, ofbeldi eða öðrum afbrotum og skal þá barnaverndarnefnd aðstoða það með ráðgjöf  eða meðferð eftir því sem við á.  ...   Nú verður barnaverndarnefnd þess vís að ábótavant er framkomu manns sem starfa sinna vegna hefur samskipti við börn og skal hún þá láta málið til sín taka og koma með ábendingar til úrbóta.  


Í 10. kafla laganna er fjallað um “almenn verndarákvæði” og þar segir svo í 55. gr. um “varnir gegn vímuefnaneyslu:”  


Barnaverndarnefnd skal vinna gegn hvers konar vímuefnaneyslu barna og ungmenna í umdæmi sínu.  Nefndin skal einnig stuðla að því að þeir sem selja, útvega eða veita börnum eða undmennum vímuefni sæti ábyrgð lögum samkvæmt.  


Að lokum skal hér getið nokkurra atriða úr XI. kafla sem fjallar um refsiákvæði.  Þar segir svo í 64-66 gr.:  

64. gr.  


Hver, sem beitir barn eða ungmenni refsingum, hótunum eða ógnunum og ætla má að slíkt skaði barnið andlega eða líkamlega, skal sæta sektum, varðhaldi eða fangelsi allt að þremur árum.  

65. gr.  


Ef maður hvetur barn eða ungmenni til lögbrota, lauslætis, áfengis- eða fíkni- efnaneyslu eða leiðir það með öðrum hætti á siðferðilega glapstigu þá varðar það sektum, varðhaldi eða fangelsi allt að fjórum árum.  

66. gr.  


Hver, sem sýnir barni eða ungmenni yfirgang, ruddalegt eða ósiðlegt athæfi, særir það eða móðgar, skal sæta sektum, varðhaldi eða fangelsi allt að tveimur árum. 

-----------


Eftir þessa samantekt mikilvægra atriða úr lögum er varða velferð og heill barna þá verður hér vikið að lögum um félagsþjónustu sveitarfélaga, nr. 40/1991.  Í I. kafla laganna er fjallað um markmið þeirra og segir þar m.a. svo í 1. gr.:  


Markmið félagsþjónustu á vegum sveitarfálaga er að tryggja fjárhagslegt og félagslegt öryggi og stuðla að velferð íbúa á grundvelli samhjálpar.  Skal það gert með því 


...  


b.
að tryggja þroskavænleg uppeldisskilyrði barna og ungmenna.  


...  


d.
að grípa til aðgerða til að koma í veg fyrir félagsleg vandamál.  


...



Þá segir m.a. svo í 2. gr.:  


Með félagsþjónustu er í lögum þessum átt við þjónustu, aðstoð og ráðgjöf í tengslum við eftirtalda málaflokka:  


...  


4.
Málefni barna og ungmenna. 


5.
Þjónustu við unglinga.  


...



9.
Aðstoð við áfengissjúka og vímugjafavarnir.  


...



Í III. kafla er fjallað um hlutverk félagsmálanefnda og segir þar m.a. svo í 11. gr.:  



Hlutverk félagsmálanefnda er 


1.
að fara með stjórn og framkvæmd félagsþjónustu í sveitarfélaginu í 



samræmi við reglur sem sveitarfélagið setur. 


2.
að leitast við að tryggja að félagsleg þjónusta verði sem mest í 



samræmi við þarfir íbúa.  


...



7.
að veita einstaklingum og fjölskyldum aðstoð með ráðgjöf, 



fjárhagslegri fyrirgreiðslu og annarri þjónustu. 


8.
að hafa yfirumsjón með starfsemi og rekstri stofnana á sviði 


félagsþjónustu í umboði sveitarstjórnar. 


9.
að beita sér fyrir forvörnum sem eru til þess fallnar að tryggja 



stöðu einstaklinga og fjölskyldna.  


Í V. kafla er fjallað um félagslega ráðgjöf og segir þar í 16. gr.:  


Félagsmálanefndir skulu leitast við að bjóða upp á félagslega ráðgjöf.  Markmið hennar er að veita upplýsingar og leiðbeiningar um félagsleg réttindamál annars vegar og stuðning vegna félagslegs og persónulegs vanda hins vegar.  


Í 17. gr. segir m.a.:  


Félagsleg ráðgjöf tekur m.a. til ráðgjafar á sviði fjármála, húsnæðismála, uppeldismála, skilnaðarmála, ...


Henni skal ætíð beitt í eðlilegu samhengi við aðra aðstoð samkvæmt lögum þessum og í samvinnu við aðra þá aðila sem bjóða upp á slíka þjónustu, svo sem skóla og heilsugæslustöðvar eftir því sem við á.

Í VIII. kafla er síðan fjallað um málefni barna og ungmenna og þar segir svo í 31. gr.:  


Félagsmálanefnd er skylt, í samvinnu við foreldra, forráðamenn og aðra þá aðila sem hafa með höndum uppeldi, fræðslu og heilsugæslubarna og ungmenna, að gæta velferðar og hagsmuna þeirra í hvívetna.  


Félagsmálanefnd skal sjá til þess að börn fái notið hollra og þroskavænlegra uppvaxtarskilyrða, t.d. leikskóla og tómstundaiðju.  Einnig skal félagsmálanefnd gæta  þess að aðbúnaði barna sé ekki áfátt og ekki séu þær aðstæður í umhverfi barna sem þeim stendur hætta af.  


Í 32. gr. segir:  


Sveitarstjórn getur falið félagsmálanefnd verkefni barnaverndarnefndar og fer þá um framkvæmd  og meðferð þeirra mála eftir lögum um vernd barna og ungmenna.  


Í IX. kafla er fjallað um þjónustu við unglinga og segir þar í 36. gr.:  


Að tilhlutan sveitarfélaga skal vera skipulagt forvarnastarf í unglingamálum sem miðast að því að beina athafnaþörf æskufólks á heillavænlegar brautir.  


Í 37. gr. segir svo:  


Félagsmálanefnd skal sjá um þá þætti unglingaþjónustunnar sem varða málefni einstaklinga, t.d. ráðgjöf, útideildarstarfsemi (leitarstarf) og rekstur unglingaathvarfa eftir því sem þörf er á.  


Heimilt er að fela félagsmálanefndum umsjón með æskulýðs- og íþróttamálum í umboði sveitastjórna, þar á meðal rekstur félagsmiðstöðva, tómstundastarf í skólum og rekstur mannvirkja og aðstöðu fyrir íþróttastarfsemi.  


Í 38. gr. segir:  


Um önnur atriði, er lúta að þjónustu við unglinga, fer eftir lögum um æskulýðsmál, íþróttalögum, lögum um grunnskóla, og lögum um vernd barna og ungmenna.  


Í XIII. kafla er fjallað um aðstoð við áfengissjúka og vímugjafa- varnir og segir svo í 51. gr.: 


Félagsmálanefndir skulu stuðla að forvörnum í áfengis- og vímugjafamálum í samstarfi við viðeigandi aðila , svo sem lögreglu, heilbrigðisþjónustu og skóla.  


Í 52. gr. segir:  


Félagsmálanefndir skulu hlutast til um að áfengissjúkir og þeir sem misnota áfengi eða aðra vímugjafa fái viðeigandi meðferð og aðstoð.  Þá skal veita aðstandendum og fjölskyldum áfengissjúkra ráðgjöf og aðstoð eftir því sem við á.  


Í XVI. kafla er fjallað um almennar reglur um meðferð einstakra mála og þar segir svo í 59. gr.:  


Öflun gagna og upplýsinga skal unnin í samvinnu við skjólstæðing og leitað eftir samþykki hans þar sem því verður við komið.  


Í 64. gr. segir síðan:  


Opinberir aðilar, sem fást við verkefni eða reka stofnanir á sviði félagsþjónustu sveitarfélaga eða fara með verkefni sem tengjast henni, skulu hafa sem nánasta samvinnu bæði hvað varðar skipulag þjónustu og málefni einstakra skjólstæðinga.  


Þegar málefni skjólstæðings er til meðferðar hjá fleiri en einni stofnun skal um það höfð samvinna milli þeirra og veittar gagnkvæmar upplýsingar eftir því sem nauðsynlegt er, þó þannig að gætt sé trúnaðar gagnvart skjólstæðingi.  

Skólakerfið:  


Í fyrsta kafla laga um grunnskóla nr. 66/1995 um markmið og skólaskyldu segir m.a. svo í 2. gr.:  


Hlutverk grunnskólans, í samvinnu við heimilin, er að búa nemendur undir líf og starf í lýðræðisþjóðfélagi, sem er í sífelldri þróun.  Starfshættir skólans skulu því mótast af umburðarlyndi, kristilegu siðgæði og lýðræðislegu samstarfi.  Skólinn skal temja nemendum víðsýni og efla skilning þeirra á kjörum fólks og umhverfi, á íslensku þjóðfélagi, sögu þess og sérkennum og á skyldum einstaklingsins við samfélagið.  


Grunnskólinn skal leitast við að haga störfum sínum í sem fyllstu samræmi við eðli og þarfir nemenda og stuðla að alhliða þroska, heilbrigði og menntun hvers og eins.  ...


Í öðrum kafla laganna, sem fjallar um stjórnun grunnskóla, segir svo um foreldrasamstarf í 15. gr.:  


Starfsmönnum skóla er skylt að efla samstarf skóla og heimila, m.a. með því að miðla fræðslu um skólamál til foreldra og veita upplýsingar um starfið í skólanum.  


Foreldrar barna í grunnskóla geta ákveðið að stofna samtök foreldra við skólann í þeim tilgangi að styðja við skólastarfið og efla tengsl heimila og skóla.  ...


Þá segir svo um foreldraráð í 16. gr.:  


Við hvern skóla skal starfa foreldraráð og er skólastjóri ábyrgur fyrir stofnun þess.  


Í foreldraráði sitja þrír foreldrar sem ekki eru starfsmenn skólans.  ...  


Foreldraráð fjallar um og gefur umsögn til skólans og skólanefndar um skólanámskrá og aðrar áætlanir sem varða skólahaldið, fylgist með að áætlanir séu kynntar foreldrum, svo og með framkvæmd þeirra.  ...


Í IV. kafla er fjallað um starfsfólk grunnskóla og þar segir svo um umsjónarkennara í 24. gr.:  


Fyrir hverja bekkjardeild eða námshóp skal skólastjóri velja umsjónarkennara.  Umsjónarkennari flygist náið með námi nemenda sinna og þroska, leiðbeinir þeim í námi og starfi, aðstoðar og ráðleggur þeim um persónuleg mál og stuðlar að því að efla samstarf skóla og heimila.  ...


Í VII. kafla er fjallað um réttindi og skyldur nemenda og þar segir m.a. svo í 37. gr.:  


Börn og unglingar, sem eiga erfitt með nám sökum sértækra námsörðugleika, tilfinningalegra eða félagslegra örðugleika og/eða fötlunar, sbr. 2. gr. laga nr. 59/1992, eiga rétt á sérstökum stuðningi í námi.  


Kennslan getur verið einstaklingsbundin eða farið fram í hópi innan eða utan almennra bekkjardeilda, í sérdeildum eða í sérskóla.  


Meginstefnan skal vera sú að kennslan fari fram í heimaskóla.  Telji foreldrar barns eða forráðamenn, kennarar eða aðrir sérfræðingar að barnið fái ekki notið kennslu við sitt hæfi í heimaskóla geta forráðamenn sótt um skólavist fyrir það í sérskóla.  ...  


Þá segir svo m.a. í 38. gr.:  


Sveitarfélög skulu annast rekstur sérdeilda/sérskóla fyrir nemendur sem ekki geta notið kennslu við hæfi í almennri bekkjardeild grunnskóla. Þeim er ætlað:  

     -
að veita nemendum sérhæft námsumhverfi í lengri eða skemmri tíma,  

     -
að veita starfsfólki almennra grunnskóla ráðgjöf og kennslufræðilegan 


stuðning.  

Sérmenntaðir kennarar skulu annast kennslu í sérdeildum/sérskólum þar sem því verður við komið.  


Menntamálaráðherra staðfestir starfsreglur sérdeilda/sérskóla að fengnum tillögum sveitarstjórna.  Í starfsreglum skal kveðið á um frávik frá almennri námskrá og öðrum viðmiðunum laga um grunnskóla.  ...  


Í 39. gr. er síðan að finna mikilvægt ákvæði um nemendaverndar- ráð, en þar segir:  


Í grunnskóla er heimilt að stofna nemendaverndarráð til að samræma störf þeirra sem sjá um málefni einstakra nemenda varðandi námsráðgjöf, sérfræðiþjónustu og heilsugæslu.  Menntamálaráðherra setur reglugerð um nemendaverndarráð. 


Í 41. gr. er fjallað um aga og hegðun og segir þar svo m.a.:  


Nemendum ber að hlíta fyrirmælum kennara og starfsfólks í skóla í öllu því er skólann varðar, fara eftir skólareglum og fylgja almennum umgengnisvenjum í samskiptum við starfsfólk og skólasystkin.  


Ef nemanda reynist verulega áfátt í hegðun ber kennara hans að leita orsaka þess og reyna að ráða á því bót, m.a. með viðtölum við nemandann sjálfan og forráðamenn hans.  Verði ekki breyting á til batnaðar skal kennari leita aðstoðar skólastjóra og sérfróðra ráðgjafa skólans.  


Meðan mál skv. 2. mgr. eru óútkljáð getur skólastjóri vísað nemanda úr skóla um stundarsakir, enda tilkynni hann forráðamönnum nemanda og skólanefnd tafarlaust þá ákvörðun.  Takist ekki að leysa málið innan skólans tekur skólanefnd það til meðferðar.  Takist skólanefnd ekki að leysa málið þannig að allir aðilar þess verði á sáttir fer um frekari meðferð þess skv. 3. mgr. 6. gr. þessara laga, að fenginni umsögn frá sérfræðiþjónustu á vegum sveitarfélaga.  


Óheimilt er að víkja nemanda úr skóla nema honum hafi verið tryggt annað úrræði.  ...  


VIII. kafli laganna fjallar um sérfræðiþjónustu skóla og segir þar svo í 42. gr.:  


Öllum sveitarfélögum, er standa að rekstri grunnskóla, er skylt að sjá skólanum fyrir sérfræðiþjónustu, bæði almennri og greinabundinni kennsluráðgjöf , er taki til þeirra námsgreina sem tilgreindar eru í 30. gr., námsráðgjöf og sálfræðiþjónustu.  Þar sem slík þjónusta er ekki rekin á vegum sveitarfélaga er sveitarstjórn skylt að semja um þjónustuna við önnur sveitarfélög, stofnanir, svo sem kennaramenntunarstofnanir, eða aðra aðila er veita þjónustu á þessu sviði.  ...


Í 43. gr. segir síðan:  

Sérfræðiþjónustu skóla er ætlað að stuðla að því að kennslufræðileg og sálfræðileg þekking nýtist sem best í skólastarfi.  Kennurum og skólastjórnendum skal standa til boða ráðgjöf og stuðningur sérfræðiþjónustu vegna almenns skólastarfs og einnig vegna nýbreytni- og þróunarstarfa.  Sérfræðiþjónusta skal gefa forráðamönnum kost á leiðbeiningum um uppeldi nemenda eftir því sem aðstæður leyfa.  


Þá skulu starfsmenn sérfræðiþjónustu vinna að forvarnastarfi með athugunum og greiningu á nemendum sem eiga í sálrænum eða félagslegum erfiðleikum hafi þessir erfiðleikar áhrif á nám nemenda og gera tillögur um úrbætur.  Forráðamenn nemenda geta komið með ósk um slíka athugun.  Starfsmenn skóla og heilsugæslu geta lagt fram ósk um athugun að fengnu samþykki forráðamanna.  


Starfsmenn sérfræðiþjónustu skulu vera kennarar með framhaldsmenntun, sálfræðingar og aðrir sérfræðingar.  


Hér væri jafnvel ástæða til að líta á þær reglugerðir sem fjalla um skipan og útfærslu þeirra atriða og þátta er almennt skipta máli varðandi gæði skólastarfs en látum nægja að skoða reglugerðina um nemendaverndarráð í grunnskólum.  


Í fyrstu grein reglugerðarinnar er frumkvæði að stofnun nemendaverndar- ráðs lagt til skólastjóra og virðist honum ætlað að stofna nýtt ráð árlega.  Hlutverk ráðsins er sagt vera að 


...  samræma skipulag og framkvæmd þjónustu við nemendur varðandi heilsugæslu, námsráðgjöf og sérfræðiþjónustu, vera skólastjóra til aðstoðar við gerð og framkvæmd áætlana um sérstaka aðstoð við nemendur.  


Í annarri grein er fjallað um setu í ráðinu og segir þar:  


Í nemendaverndarráði geta átt sæti skólastjóri eða aðstoðarskólastjóri, umsjónarmaður sérkennslu ef hann starfar við skólann, fulltrúi heilsugæslu, þar sem því verður við komið, fulltrúi sérfræðiþjónustu skólans, þar sem því verður við komið og námsráðgjafi skólans, sé hann starfandi.  


Skólastjóri eða aðstoðarskólastjóri er formaður nemendaverndarráðs.  


Í fjórðu grein segir svo um upptöku mála:  


Þurfi nemandi að mati umsjónarkennara, á sérstakri aðstoð að halda vegna fötlunar, sjúkdóms eða námslegra, félagslegra eða tilfinningalegra erfiðleika, skal umsjónarkennari vísa málinu skriflega til skólastjóra sem getur lagt málið fyrir nemendaverndarráð.  


Og síðan í fimmtu grein:  


Nemendaverndarráð fjallar um sérstök úrræði varðandi einstaka nemendur sem lögð hafa verið fyrir ráðið.  Ráðið metur hvaða viðbótarupplýsinga er þörf og boðar á sinn fund umsjónarkennara og forráðamenn svo og aðra aðila sem tengjast máli nemandans ef þörf krefur.  


Þegar ákvörðun hefur verið tekin um nauðsynlegar ráðstafanir, getur skólastjóri falið ákveðnum aðila/aðilum innan ráðsins að fylgja málinu eftir ef nauðsyn krefur.  


Í sjöttu grein er kveðið á um tíðni funda, að bóka skuli og um meðferð upplýsinga samkvæmt reglum um meðferð trúnaðargagna.  

************


Eins og sagt var í inngangi þessarar samantektar er hlutverk opinberrar þjónustu afar mikilvægt er lýtur að vexti og þroska, fræðslu og menntun sem og félagsmótun, stuðningi og aðstoð við börn og ungmenni á uppvaxtar- þroska- og mótunarárunum, a.m.k. allt til loka grunnskólans.  


Ábyrg, vönduð og samhæfð vinnubrögð þessara mismunandi þjónustusviða skipta því miklu.  Það er óviðunandi ef börn og unglingar sem lenda í erfiðleikum og basli fá ekki notið félagslegra réttinda og þjónustu vegna stirðleika eða jafnvel mistaka í “kerfinu.”  


Í umræðum um skólamál er nú í seinni tíð gjarnan vikið að þeim breytingum sem sagt er að orðið hafi á starfi og skyldum kennarans.  Sagt er að uppeldishlutverk heimilanna hafi í vaxandi mæli færst yfir til skólanna.  Er í því sambandi gjarnan bent á almennar þjóðfélagsbreytingar síðustu áratuga og þá helst þær breytingar sem takmarka og rýra uppeldisstarf fjölskyldu og heimilis.  Nýir og jafnvel óhollir áhrifavaldar komi til sögunnar með misjöfnum árangri, unglingar verði rótlausir og tættir, hegðun sé ábótavant, agavandamálum fjölgi og námsárangri hraki.  Jafnvel er nú talið að 20-30% allra nemenda þurfi á meiri eða minni sérkennslu að halda um lengri eða skemmri tíma á skólaferlinum. Léleg skólasókn eldri nemenda, reykingar, áfengisneysla og jafnvel eiturlyfjaneysla trufla skólastarf í vaxandi mæli.  Ýmis félagsleg og tilfinningaleg vandamál sem og fjölskyldumál nemenda trufla og skólastarf æ meir á öllum stigum.  


Ástæða þess að slík mál verða viðfangsefni skólans er ekki sú að svo sé ætlað.  Væri svo þá kæmi það fram í lögum, reglugerðum og skólanámskrám og ekki síst kjarasamningum kennara og þeim vinnuskylduákvæðum sem þar er að finna.  Svo er ekki.  Öll ákvæði skólahalds, kennsluhátta og vinnuskyldu kennara eru að þessu leyti óbreytt síðustu áratugina.  


Skýringin er fremur í þá veru að samfélagið hafi ekki enn brugðist á viðunandi hátt við afleiðingum breyttra fjölskyldu- og uppeldisaðstæðna og hin ýmsu vandamál, sem taka þyrfti á sem fjölskyldumálum eða persónulegum málum, fylgja nemendum inn í skólann og trufla nám þeirra og skólastarf allt.  Skólinn verður að bregðast við og sá tími, fyrirhöfn og þrek sem fer í að halda í horfinu kemur að sjálfsögðu niður á því sérhæfða viðfangsefni sem skólinn einn á að sinna og einn getur sinnt.  


Málið virðist því vera svo vaxið að skilgreint hlutverk skólans sé lítt eða jafnvel óbreytt í breyttu samfélagi, sem nú leggur skólanum til ný og erfið viðfangsefni óskyld kennslu, viðfangsefni sem sinna ætti annars staðar, en úr því að það er ekki gert, þá situr skólinn uppi með vanda sem hann  verður að bregðast við til þess að komast að því að rækja skyldu sína og  sinna því hlutverki sem honum er einum ætlað.   


Þegar verst gengur þá geta svonefnd sérúrræði skólans, að meðtöldum greiningum sérkennara, kennslufræðinga, sálfræðinga og jafnvel (barna)geðlækna verið svo kennslu- og námsmiðuð að þau nánast leggi þjáningunni lið.  Börnum, sem láta illa, líður illa og þegar börnum líður illa þá læra þau lítið.  Vandinn verður ekki leystur með því að ráðast að og þagga niður neyðarópin, fremur er þar búið til nýtt vandamál sem þá dylur hinn raunverulega vanda.  


Þrátt fyrir sérkennslu og sérstaka aðstoð í skólanum halda börn og unglingar því í mörgum tilfellum áfram að engjast og þjást.  Vandi þeirra verðu ekki leystur með slíkum ráðum.  


Á meðan skólanum er ekki skilgreint og ætlað víðara uppeldis- og umönnunarhlutverk er síðasta vonin brostin, almenn uppeldis- eða félagsleg þjónusta hefur þar með endanlega brugðist.  


Unglingar, sem lenda í slíku ferli, eru að verða nokkuð utanveltu, áhættuhópur, sem á ekki lengur von aðstoðar eða þjónustu, fyrr en svo er komið að um sé að ræða frjálsa eða þvingaða vistun utan heimilis eða innlögn á meðferðarheimili eða stofnun.  Áður en að því kemur er yfirleitt um að ræða langa raunasögu áfengis- og vímuefnanotkunar, árekstra, ofbeldis- og auðgunarbrota.  


Sem betur fer komast flest ungmenni hjá erfiðum áföllum eða fá viðunandi aðstoð ef á bjátar.  Allt of margir verða þó einsemdinni og þjáningunni að bráð, kalla á hjálp á dulmáli, sem oftast er misskilið, hækka þá róminn, berjast og byltast en eru brotnir á bak aftur ef þeir bogna þá ekki og gefast upp.  

Akureyri, feb. 1998, S.K.

